AUTA D'O DÍA 23 DE OTUBRE D'A COMISIÓN ORGANIZADERA D'O II CONGRESO DE L'ARAGONÉS. ANSÓ.
1. Asisten:
Dabi Lahiguera

Feliciano Martínez

Arturo García

José Lera

Zésar Biec

Chusé Inazio Nabarro

Francho Nagore

Francho Beltrán

Montse Sanagustín

Óscar Latas

Mª Pilar Benítez

Rubén Ramos 

Juan José Segura

Chusé Ramón Barrios

Chabier Lozano

Mª José Pérez

Chulia Ara

Fernando Sánchez

2. L'alcalde d'Ansó inaugura a sesión.
3. Leutura y aprebazión de l'auta anterior.

4. Zaguers contautos y refirmes a o manifiesto.

S'informa d'o refirme d'a Comarca de Sobrarbe. Chabi Lozano tamién informa que partizipó en una tertulia en Radio Sobrarbe.

S'informa, asinasmesmo, d'o refirme por unanimidat d'o Conzello de Zaragoza. En o pleno i partizipó o secretario de Chuntos.


Feliciano informa d'o refirme d'o eurodiputau d'ERC y d'atros posibles refirmes de l'Alianza Libre Europea. Dani ya traduzió o manifiesto ta l'inglés.

En as comarcas d'o Semontano y a Plana de Uesca no i ha abiu abanzes por agora. Chusé Inazio y Francho Nagore se'n encargan.


Chazetania parex que sí refirmará.


Chusé Aragüés s'encarga d'a comarca de Ribagorza pero no ye presén en a reunión por motibos personals.


Chabi Lozano y Óscar Latas son tenendo contautos con ADELPA.

F. Nagore informa que crei que o conzello de Gallur ha refirmau o manifiesto y que puede aber-ie atros conzellos que no sigan ficaus en a pachina web. Cal fer un seguimiento.

Se dezide de nimbiar o manifiesto a toz os conzellos.


CHA ha tornau a nimbiar o suyo refirme. Como en ocasions anteriors, s'acuerda que no se penchará o suyo refirme en a web. Manimenos, se dezide de fer una carta agradexendo a suya disponibilidat y demandando-le que presente o manifiesto en toz os conzellos que pueda fer-lo. Amás, se ferá una carta parexida tamién ta la resta de partius.


Nos enteramos por o periodico que a SLA ha feito tamién un manifiesto y que ye demando o refirme d'os conzellos.

5. Lei de luengas

A Chunta Direutiba ye en poder d'o debamproyeuto de lei de luengas dende fa tres semanas a trabiés d'una fuen secreta de Rubén Ramos. A lei, que s'analizó en una reunión estraordinaria d'a Chunta Direutiba o 13 d'otubre, fabla en o cabo de topinimia de a Real Academia de la Lengua Española como organo de referenzia ta o castellano, d'o Institut d'Estudis Catalans ta o catalán y d'o Consejo Superior de las Lenguas de Aragón (Consello Superior d'as Luengas d'Aragón), que a propia lei creya, ta o caso de l'aragonés. Ixe Consello Superior, que ye tanto ta o catalán como ta l'aragonés, contará con 15 miembros trigaus d'a siguién traza: 5 a Unibersidat, 5 o Gubierno y 5 as Cortes. Con ista lei s'amarguina a l'usuario en o caso de l'aragonés.


Antimás, Rubén Ramos, Francho Beltrán y Fernando Sánchez informan d'as reunions informals tenidas con o bizeconsellero Juan José Vázquez, persona fudamental en tot lo prozeso, en as cualas han teniu a impresión que o Gubierno quiere tener en cuenta a la SLA en a mesma mida que a Chuntos.


A Chunta Direutiba, en a debandita reunión d'o día 13, acordó de demandar una reunión, a trabiés de Chusé Aragüés, a o Gubierno ta charrar d'a lei (reunión que, d'atra man, nos eba ofrexiu o propio gubierno cuan estase a lei presta pero que encara i no somos estaus combidaus). Manimenos, y dada a situazión personal en istos momentos de Chusé Aragüés, Francho Beltrán s'encargará de demandar ixa reunión, encargando-se, temporalmén, d'as relazions instituzionals. Queremos que a reunión se faiga con Eva Almunia, Becana y Juan José Vázquez. 
6. Sozcomisions

A Chunta Direutiba en a reunión d'o 4 d'otubre acordó os nombres d'as personas que proposa ta formar parte d'a sozcomisión d'abaluazión, amás se repasón a resta de sozcomisions.


As sozcomisions, aprobadas por l'asambleya, son as siguiens:


-A Chunta Direutiba y a chen que l'aduya continará treballando como dica agora.


-Sozcomisión d'ordinazions: José Lera, Francho Rodés, Chusé Antón Santamaría, Carmen Ruiz, Chabier Lozano.


-Sozcomisión d'Organizazión d'o Congreso: Ruben Ramos, Zésar Biec, Roberto Serrano, Fernando Romanos, Arturo García, Montse Sanagustín.


-Sozcomisión d'abaluazión: s'acuerda que os suyos nombres no amanixcan en auta ta que siga secreta de tot.


As sozcomisions se constituyen y tienen a suya primer reunión y prenen as siguiens dezisions:

-Ordinazions: la coordinará Francho Rodés, treballarán con as propuestas d'a Chunta Direutiba y lo ferán más que más a trabiés d'internet, tenendo as suyas reunions en as reunions de Chuntos. 


-Abaluazion: recullirán propuestas de listas d'academicos entre o 1 de chinero y o 28 de febrero de 2006.


-Organizazión: la coordina Rubén Ramos, proposan que se comboque ya o Congreso y que a prosima reunión de Chuntos d'o 19 se faiga en Chistau (San Chuan) coinzidindo con os premios Arredol. Amás ellos ya tendrán una prosima reunión en o Zentro d'Istoria de Zaragoza o prosimo día 5. Tamién pararán as fuellas d'inscripzión a o congreso, irán parando as autibidaz culturals prebias a o Congreso y treballarán o tema d'os embitaus a o Congreso partindo d'a lista parada por Francho Nagore.


S'apreban as dos propuestas d'a sozcomisión d'organizazión: a prosima reunión será en San Chuan de Plan y se comboca ya o Congreso que se ferá entre chulio y otubre de 2006. Se nimbiará una nota de prensa comunicando-lo.
7. Rogarias y preguntas.

O tresorero, Francho Beltrán, proposa de fer una mena de folleto en aragonés y en castellano con os puestos an que se puede sentir charrar aragonés, aprender-lo,... prene como referenzia un folleto escozés. S'apreba. Tamién informa que contamos con bels 2000 euros.


Ruben Ramos informa que o Conzello de Zaragoza ofrex a Casa d'o Direutor de Zaragoza como siede de l'Academia de l'Aragonés.

